
ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ 
ՀԻՄՆԱՎՈՐՈՒՄԸ

«ԱՆԿԱԽ ՊԵՏՈՒԹՅՈՒՆՆԵՐԻ ՀԱՄԱԳՈՐԾԱԿՑՈՒԹՅԱՆ ՄԱՍՆԱԿԻՑ ՊԵՏՈՒԹՅՈՒՆՆԵՐԻ ՔՐԵԱԿԱՏԱՐՈՂԱԿԱՆ ԾԱՌԱՅՈՒԹՅՈՒՆՆԵՐԻ ՀԱՄԱՐ ԿԱԴՐԵՐԻ ՊԱՏՐԱՍՏՄԱՆ ՄԱՍԻՆ ՀԱՄԱՁԱՅՆԱԳՐԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

2024թ. դեկտեմբերի 12-ին ք. Մոսկվայում ստորագրված «Անկախ պետությունների համագործակցության մասնակից պետությունների քրեակատարողական ծառայությունների համար կադրերի պատրաստման մասին համաձայնագրի (այսուհետ՝ Համաձայնագիր) կարգավորման առարկան հանդիսանում է տվյալ բնագավառում համապատասխան կադրերի պատրաստման կազմակերպման կարգը:
Համաձայնագրի հաստատումը նպատակ է հետապնդում ժամանակակից աշխարհի մարտահրավերներին համապատասխանող՝ Կողմերի պետությունների քրեակատարողական ծառայությունների համար բարձր մակարդակի կադրերի պատրաստում, ինչպես նաև տվյալ բնագավառում Կողմերի միջև փոխգործակցության արդյունավետ մեխանիզմների ստեղծում:
Համաձայնագրով նախատեսվում է, որ տվյալ բնագավառում Կողմերի պետությունների միջև համագործակցությունը կիրականացվի իրավասու մարմինների միջոցով՝ Կողմերի պետությունների ներպետական օրենսդրության և միջազգային պարտավորությունների համաձայն:
Համաձայնագրով նախատեսվում է, որ քրեակատարողական ծառայությունների համար կադրերի պատրաստումը կիրականացվի ըստ ընդունող Կողմի կրթական հաստատությունների ծրագրերի՝ վերջինիս օրենսդրությամբ սահմանված չափանիշների և սահմանափակումների պահպանմամբ, իսկ ուսուցման թեկնածուների ընտրությունը կիրականացնի ուղարկող Կողմը:
Համաձայնագրի իրագործման հետ կապված Կողմերի ծախսերն իրականացվում են Կողմերի պետությունների իրավասու մարմիններին՝ իրենց գործառույթների կատարման համար տրամադրվող ազգային բյուջեներով նախատեսված, ինչպես նաև Կողմերի (իրենց տնտեսավարող սուբյեկտների) կողմից ներգրավված արտաբյուջետային աղբյուրների միջոցների հաշվին և սահմաններում՝ ազգային օրենսդրությամբ սահմանված կարգով:
Համաձայնագրով կսահմանվի քրեակատարողական ծառայությունների համար կադրերի ուսուցման նպատակով հայտերի ներկայացման ընթացակարգը:
Այս պահի դրությամբ ներպետական ընթացակարգեր են իրականացվում Ռուսաստանի Դաշնության և Ղրղզստանի Հանրապետության կողմից:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային  և/կամ այլ ռազմավարություններ.
Համաձայնագրի կնքումը բխում է Կառավարության 2021-2026թթ. ծրագրի 1 կետից. Կառավարության համար արտաքին քաղաքականության կարևոր նպատակներից են բոլոր պետությունների և կազմակերպությունների հետ Հայաստանի երկկողմ և բազմակողմ հարաբերությունների շարունակական զարգացումը և արդյունավետ համագործակցությունը։ 
Ելնելով վերոնշյալից ՀՀ արդարադատության նախարարությունը նպատակահարմար է գտնում «Անկախ պետությունների համագործակցության մասնակից պետությունների քրեակատարողական ծառայությունների համար կադրերի պատրաստման մասին համաձայնագրի հաստատումը:

